[image: ]         
prentsa-oharra


Vital Fundazioak Europako lehenengo kulturgune ‘Autism Friendly' bihurtu du ARKABIA    
 

• Prestakuntza inplementatu du, informazioa eta seinaleak egokitu ditu, arreta inklusiboko protokoloak garatu ditu eta erregulazio emozionala ahalbidetzen duen lasaitasun gela bat sortu du  ziurtagiria lortze aldera      

• Vital Fundazioa urratsak ematen ari da, ARKABIA dibertsitate funtzionala eta neurogarapenaren nahasmenduak dituzten beste kolektibo batzuentzat egokitutako espazioa izan dadin. Dagoeneko 250 parte-hartzaile baino gehiago hartu ditu Bidegurutzea erakusketaren inguruko bisita komentatuetan eta tailerretan

 
Vitoria-Gasteiz, 2026ko martxoak 9.- 2025eko abenduaren 17an ireki zituen ateak ARKABIAk, Vital Fundazioak bultzatutako espazio sozial eta kultural berriak. “Trukerako, topaketarako eta sormenerako lekua, pertsona guztiek kulturaz irisgarritasun- eta inklusio-baldintzetan gozatu ahal izateko diseinatua”, nabarmendu zuen egun hartan Jon Urrestik, Vital Fundazioko presidenteak. 
 
Jaio zenetik ia hiru hilabete igaro ondoren, ARKABIA Europako lehenengo kulturgune ‘Autism Friendly' dela aitortu dute gaur, “pertsona guztientzat irisgarriak diren kultura-guneak eraikitzeko beste urrats bat, eta horren alde egin dugu hasiera-hasieratik ARKABIAren kasuan”, azpimarratu du Arantxa Ibañez de Opacuak. Vital Fundazioko zuzendariarekin batera, Alberto Gutierrez Autism Friendly Club Globaleko presidentea eta Marta Ciruela Autismo Araba elkarteko Jarduerak eta Familien Erreferentea arloetako arduraduna izan dira gaur goizean ARKABIAn.
 
Autism Friendly Clubekin lankidetzan garatu da ziurtagiria. Club hori, irisgarritasun kognitiboko, langileen prestakuntzako eta jendaurreko prozesuak egokitzeko irizpideen bidez, autismoaren espektroko pertsonentzako espazioak eta zerbitzuak egokitzen espezializatutako nazioarteko erakundea da. Aipatutako aitorpena museoak, antzokiak eta kulturguneak ikuspegi kognitibotik ulergarri eta irisgarri bihurtu nahi dituen nazioarteko mugimendu baten parte da, parte-hartze kultural inklusiboagoa sustatzea helburu.
 
Gunea ‘Autism Friendly' dela dioen ziurtagiria lortzeko, Vital Fundazioak hainbat neurri ezarri ditu ARKABIAn, esperientzia kultural irisgarriagoa eta lasaiagoa izan dadin. Lehenik eta behin, ARKABIAn lan egiten duten pertsonei prestakuntza espezifikoa eman zaie, autismoaren espektroko pertsonekiko eta haien familiekiko arreta eta komunikazio trebetasunak hobetzeko. Era berean, informazioa eta seinaleztapena egokitu dira, espazioak eta jarduerak errazago ulertzeko. Arreta inklusiboko protokoloak ere garatu dira, bisitaldiari aurrea hartzeko eta bisitarien esperientzia hobetzeko.

Neurri guztien artean, nabarmentzekoa da lasaitasun gela bat sortu izana, gehiegizko karga sentsoriala murrizteko eta erregulazio emozionaleko uneak ahalbidetzeko diseinatutako espazioa. Neurogarapeneko alterazioak edo bestelako dibertsitate funtzional edo psikosozialak (autismoa, TDAH, gaixotasun mentalak edo Alzheimerra) dituzten haur eta helduentzat pentsatuta dago, erregulazio sentsorialeko ingurune bat behar badute, erabil dezaten. Ukimenera egokitutako altzariak eta kolore leunak ditu.

Urrats horren bidez, “Vital Fundazioak Europako irisgarritasun kulturalaren abangoardian kokatu du Gasteiz, eta ARKABIA bezalako espazio kulturalak autismoaren espektroko pertsonentzako ingurune seguruak, ulergarriak eta abegikorrak izan daitezkeela eta izan behar direla erakutsi du”, adierazi du Alberto Gutierrez Autism Friendly Club Globaleko presidenteak. “Kultura pertsona guztientzako irisgarria izan behar da, eta kultura-guneak egokitzeak esan nahi du atea ireki behar zaiela orain arte leku horietaz gozatzeko oztopoak zituzten familia askori”, gaineratu du.
Bestalde, Autismo Arabako Marta Ciruelak adierazi duenez, "autismoa duten pertsonek gainerako herritarrek dituzten aukera berberak izatea merezi dute. Askok uko egin behar diote aisialdiari, kulturari, aukerei, ez baitira gune lagunkoiak haientzat. Gozatzea eta ikastea kontrajarrita ez dauden programak diseinatzeko lanean ari gara. Gaur ARKABIAk eskaintzen duen moduko aukera batek gure gazteen eta haien familien bizi kalitatea hobetzen du, eta Gasteizko eta Arabako gizartea erabateko inklusioa den helburu nagusi horretara hurbiltzen du".
Kultura pertsona guztiei hurbiltzeko jarduera inklusiboa   
Aisialdia eta kulturarako sarbidea funtsezko eskubideak dira pertsona guztientzat, eta funtsezko zeregina betetzen dute gizarteratzean eta bizitza betearen garapenean. “Helburu hori lortzeko, ARKABIAk kultura bitartekotza inklusiboaren eredua bultzatzen du, ondorioz, bere bisitak eta tailerrak egokitu ditu, edonork kultura esperientziaz berdintasunez goza dezan”, adierazi du Arantxa Ibañez de Opacua Vital Fundazioko zuzendariak. “ARKABIAko kultura bitartekaritzako zerbitzuak jarduera irisgarriak diseinatzeko lanean dihardu, bere sorreratik abiatuta, eta kontuan hartuta publiko guztien dibertsitate fisikoa, sentsoriala, kognitiboa eta psikosoziala”, gaineratu du.
ARKABIA ireki zenetik, Bidegurutzea erakusketarekin lotutako bisiten eta tailerren edukiak eta metodologiak Arabako hirugarren sektoreko hainbat kolektiboren eta erakunderen beharretara egokitzen aritu da lantaldea. Jarduera bakoitzaren aurretik, parte hartuko duten taldeen behar espezifikoak jasotzen dira, bisitaren garapena, materialak eta dinamiken iraupena doitzeko.
Azken hilabete bietan, Gizarte Ongizaterako Foru Erakundeak koordinatutako hainbat zentro okupazionalek hartu dute parte jarduera horietan, baita hainbat elkartek ere, hala nola Itxaropenak (ikusmen desgaitasuna duten pertsonen Arabako elkartea), Apdemak (desgaitasun intelektuala duten pertsonen aldeko Arabako elkartea) eta Asafesek (gaixotasun mentala duten pertsonen eta senideen Arabako elkartea). Gasteizko Udalaren Bizan zentro soziokulturalek eta adinekoen hainbat egoitzak ere hartu dute parte. Guztira, 250 pertsonak baino gehiagok hartu dute parte jada erakusketaren inguruan antolatu diren komentatutako bisitetan eta egin diren tailerretan.
“Horrelako ekimenen bitartez, ARKABIAk indartu egiten du topagune sozial eta kultural inklusibo den aldetik sendotzeko helburua, non pertsona guztiak babestuta sentitu ahal izango diren, aktiboki parte hartu ahal izango duten eta kulturaz baldintza berdinetan gozatu ahal izango duten”, nabarmendu du Vital Fundazioko zuzendariak. 

